Diolchgarwch: Ein byd
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth. 
Adnoddau: Os nad ydych am ddefnyddio’r Ppt, yna byddai lluniau o’r haul a’r lleuad, y sêr, gwahanol adar, anifeiliaid, blodau ayyb yn ddefnyddiol. Hefyd, byddai ‘globe’ sy’n troi ar echel yn dda i’w ddangos. 
Caneuon/emynau: dewiswch ganeuon ar y thema diolch. Gyda phlant ifanc byddai cân fel, “Pwy wnaeth y sêr uwchben?” yn addas iawn.
Sleid 1: Teitl 
· Be sy’n gwneud i chi fynd WAW? Rydym yn rhyfeddu weithiau at bethau sy’n unigryw, arbennig, prydferth, gwerthfawr, gwahanol neu wyrthiol. 
(Enw pêl-droediwr enwog) yn taro pêl i’r gôl – waw! 

Yr haul yn machlud a’r golau’n disgleirio dros y môr – waw!

Usain Bolt yn rhedeg can metr –waw!

Y gallu i dyfu mefus coch, blasus a gwneud hufen ia – waw!

Gallu dringwyr i gyrraedd pen Everest – waw!

(Ychwanegwch rywbeth sy’n lleol a waw i chi).
· Mae rhyfeddod yn gallu achosi teimladau o syndod, syrpreis ac edmygedd – WAW! Wyddoch chi fod ein byd ni’n rhyfeddol ac y dylen ni ddiolch i Dduw amdano! 
· Dyma rhai ffeithiau rhyfeddol - mae’r byd yn troi ar echel ac mae’n teithio o amgylch yr haul; rydyn ni’n symud trwy’r gofod rŵan, tra rydyn ni’n siarad, ac eistedd a gwrando. Mae’r byd yn cynnal biliynau o bobl a chreaduriaid, pysgod a phlanhigion.
· Mae’r byd yn dilyn deddfau pendant, trefnus; mae’r haul yn codi ac yn machlud; mae’r tymhorau’n dilyn ei gilydd; mae disgyrchiant (gravity) yn cadw’n traed ar y ddaear.
· WAW ydy’r gair gorau i esbonio ein byd. Gwrandewch ar yr holl bethau rhyfeddol ddylen ni ddiolch amdano: 
· Ar y dechrau cyntaf, dyma Duw yn creu y bydysawd a'r ddaear. Roedd y ddaear yn anhrefn gwag, ac roedd hi'n hollol dywyll dros y dŵr dwfn. Ond roedd Ysbryd Duw yn hofran dros wyneb y dŵr.  A dwedodd Duw, “Dw i eisiau golau!” a daeth golau i fod.  Roedd Duw yn gweld bod hyn yn dda, a dyma Duw yn gwahanu'r golau oddi wrth y tywyllwch.  Rhoddodd Duw yr enw “dydd” i'r golau a'r enw “nos” i'r tywyllwch. (Genesis 1:1-5)
· Diolch i ti Dduw am y bydysawd a’r ddaear. Diolch am greu byd mor wych i ni gael byw ynddo. Diolch i ti am bob dydd a phob nos.
Sleid 2: Tir a môr
·  Dwedodd Duw, “Dw i eisiau i'r dŵr sydd dan yr awyr gasglu i un lle, er mwyn i ddaear sych ddod i'r golwg.” A dyna ddigwyddodd. Rhoddodd Duw yr enw “tir” i'r ddaear, a “moroedd” i'r dŵr. Roedd Duw yn gweld bod hyn yn dda. (Genesis 1:6-7)
· Diolch i ti Dduw, am y tir a’r môr. Diolch dy fod ti wedi paratoi popeth sydd ei angen arnon ni i fyw.
Sleidiau 3,4,5: blodau, coed, ffrwythau
· Yna dwedodd Duw, “Dw i eisiau i laswellt dyfu o'r tir, a phob math o blanhigion sydd â hadau ynddyn nhw, a choed ffrwythau. Bydd yr hadau ynddyn nhw yn gwneud i fwy o'r planhigion gwahanol hynny dyfu.” A dyna ddigwyddodd.  Roedd Duw yn gweld bod hyn yn dda. (Genesis 1:11-12)
· Diolch i ti Dduw am yr holl blanhigion gwahanol sy’n harddu ein byd. Diolch am y coed sy’n tyfu ffrwythau blasus. Diolch am y blodau prydferth, tlws.  Diolch i ti am yr holl liwiau cyfoethog sy’n y byd naturiol.

Sleidiau 6 a 7: Machlud haul, lleuad.
· Dwedodd Duw, “Dw i eisiau goleuadau yn yr awyr i wahanu'r dydd a'r nos. Byddan nhw hefyd yn arwyddion i fesur y tymhorau, y dyddiau a'r blynyddoedd.  Byddan nhw'n goleuo'r ddaear o'r awyr.” A dyna ddigwyddodd. Gwnaeth Duw ddau olau mawr — yr haul a'r lleuad. Gwnaeth Duw y sêr hefyd.  Roedd Duw yn gweld bod hyn yn dda. (Genesis 1:14-18)
· Diolch i ti Dduw am yr Hydref a’r Gaeaf, y Gwanwyn a’r Haf. Rydyn ni’n diolch i ti fod pob tymor yn dilyn y llall yn ei dro. Diolch i ti hefyd am yr haul a’r lleuad/lloer – er mwyn i ni gael mesur hyd y dydd. Diolch i ti dy fod yn Dduw mor ofalus a threfnus.

Sleidiau 8 a 9: pysgodyn; estrys a chywion 
· Dwedodd Duw, “Dw i eisiau'r dyfroedd yn orlawn o bysgod a chreaduriaid byw eraill, a dw i eisiau i adar hedfan yn ôl ac ymlaen yn yr awyr uwchben y ddaear.”  Felly dyma Duw yn creu y creaduriaid enfawr sydd yn y môr, a'r holl bethau byw eraill sydd ynddo, a'r holl wahanol fathau o adar hefyd. Roedd Duw yn gweld bod hyn yn dda. (Genesis 1:20-21)
· Diolch i ti, ein Tad, am greu yr holl greaduriaid sy’n byw yn y môr. Diolch am y morfil a draenog y môr, am grancod a phenwaig a siarcod. Diolch i Ti am yr holl adar gwahanol sy’n cyfoethogi ein byd – y crëyr glas, y titw bach, y barcud coch a’r pengwin. Ein Tad, mae’r cwbl oll yn rhyfeddol.
Sleidiau 10 ac 11: teigr, ceffylau
·  Dwedodd Duw, “Dw i eisiau i greaduriaid byw o bob math lenwi'r ddaear: anifeiliaid, ymlusgiaid a phryfed, a bywyd gwyllt o bob math.” A dyna ddigwyddodd. Gwnaeth Duw bob math o greaduriaid gwyllt, pob math o anifeiliaid, ac ymlusgiaid a phryfed gwahanol i fyw ar y ddaear. Roedd Duw yn gweld bod hyn yn dda. (Genesis 1:24-25)
· Diolch i ti, Ein Tad, am greu yr holl anifeiliaid sy’n y byd. Diolch am y teigr a’r llygoden, y llew a’r crocodeil; diolch am geffylau a chŵn. Diolch i ti am y gwenyn sy’n gweithio mor galed yn yr ardd, ac sy’n rhoi mêl melys hyfryd i ni. Diolch i ti, Ein Tad, bod dy greadigaeth mor wych.
Sleid 12: plentyn ifanc
· Yna dwedodd Duw, “Gadewch i ni wneud pobl yn ddelw ohonon ni'n hunain, i fod yn debyg i ni. I fod yn feistri dros bopeth — y pysgod yn y môr, yr adar yn yr awyr, yr anifeiliaid, y ddaear gyfan, a'r holl ymlusgiaid a phryfed sy'n byw arni.” 

Felly dyma Duw yn creu pobl ar ei ddelw ei hun. 

Edrychodd Duw ar bopeth oedd wedi ei wneud, a gweld fod y cwbl yn dda iawn. (Genesis 1:26, 31) 

· Diolch i ti, Ein Tad, dy fod ti wedi ein creu ni. Diolch am ein cyrff rhyfeddol, sy’n gweithio mor dda. Diolch am glustiau i wrando, a llygaid i weld. Diolch am leisiau i siarad a chanu. Diolch am galon sy’n curo a phwmpio gwaed o amgylch ein cyrff. Ein Tad, diolch i ti fod pob un ohonon ni’n wyrth.
· Mae genedigaeth pob babi yn rhyfeddod. Mae pob un ohonon ni’n wahanol ac unigryw. Mae ôl bys pawb yn wahanol; mae cymeriadau a dychymyg pawb yn wahanol. Nid oes dau berson yr union yr un fath erioed wedi byw ar y ddaear. Mae gennym ni lawer o waith diolch i wneud.
Sleid 13: Diolch

· Gweddïwn: Diolch i ti, Ein Tad nefol am bob peth arbennig rwyt ti wedi ei greu. Diolch am rieni i ofalu amdanon ni ac am ffrindiau i fod yn gwmni i ni. Diolch am flodau a choed i harddu ein byd. Diolch am adar, anifeiliaid a phryfed. Diolch i ti am bopeth byw. Amen

